
1.Անհրաժեշտությունը
Անհատի կրթության և սովորելու իրավունքի լիարժեք իրացման համար կրթության զարգացման  ծրագրում  կարևորվում է կյանքի տարբեր փուլերում մարդուն անհրաժեշտ որակյալ կրթական ծառայությունների ամբողջական և բազմազան փաթեթի մատուցումը և հասանելիությունը՝ տարածքային խելամիտ և համաչափ զարգացում ու կյանքի որակի էական բարձրացում  ապահովելու նպատակով: Արվեստի և սպայական կրթության մասնագիտացված ծրագրեր իրականացնող ավագ դպրոցների ստեղծմամբ հնարավոր կլինի ապահովել որակյալ մասնագիտացված կրթություն՝ համապատասխան ոլորտի տարբեր ուղղություններով։
	
2.Ընթացիկ իրավիճակը և խնդիրները

Հայաստանի Հանրապետությունում հանրակրթության ավագ աստիճանում (10-12-րդ դասարաններ) արվեստի ուղղությամբ կրթության հիմքերի ապահովմանն ուղղված ուսումնական ծրագրեր իրականացվում են Պ. Չայկովսկու անվան երաժշտական մասնագիտացված դպրոցում, Երևանի երաժշտական թիվ 13 հատուկ դպրոցում, «Հակոբ Կոջոյան» կրթահամալիրում։ Երևանի Պարարվեստի պետական ուսումնարանի 4-9-րդ դասարաններում սովորող երեխաները հիմնական կրթության վկայական ստանալուց հետո   կրթությունը շարունակում են   նախնական մասնագիտական կրթության օղակում՝ ուսումնարանում։ 
	Հայաստանի Հանրապետությունում հանրակրթության ավագ աստիճանում (10-12-րդ դասարաններ) սպայական կրթության հիմքերի ապահովմանն ուղղված ուսումնական ծրագրեր իրականացվում են միայն  ռազմամարզական վարժարաններում (ՀՀ «Մոնթե Մելքոնյանի անվան ռազմամարզական վարժարան», ՀՀ ԿԳՄՍՆ «Արամ Մանուկյանի անվան մարզառազմական մասնագիտացված վարժարան», ՀՀ ԿԳՄՍՆ «Տիգրան Մեծ ռազմամարզական վարժարան»): Սպայական կրթության նախամասնագիտական և միջին մասնագիտական կրթական ծրագրեր իրականացվում է Ոստիկանության ակադեմիայում:
	Հաշվի առնելով այն հանգամնաքը, որ հանրապետությունում չկան արվեստի տարբեր  ուղղություններով և  սպայական կրթության ծրագրերով տարբեր ուղղություններով  մասնագիտացված ավագ դպրոցներ, Հայաստանի Հանրապետության կրթության, գիտության, մշակույթի և սպորտի  նախարարությունը առաջարկում է ստեղծել արվեստի և սպայական կրթության ծրագրեր իրականացնող ավագ դպրոցներ՝   արդիական կրթական ծրագրերով, նորակառույց ենթակառուցվածքներով, ոլորտի գերժամանակակից տեխնիկական միջոցներով հագեցած շենքային պայմաններում։
	 
3.Կարգավորման նպատակը և բնույթը

 Արվեստի և սպայական կրթության ծրագրեր իրականացնող ավագ դպրոցների ստղծմամբ  հնարավորություն կընձեռվի սովորողներին մատուցել  որակյալ կրթություն արդիական կրթական ծրագրերով, նորակառույց ենթակառուցվածքներով, ոլորտի գերժամանակակից տեխնիկական միջոցներով հագեցած շենքային պայմաններում:

  4.Նախագծի մշակման գործընթացում ներգրավված ինստիտուտները և անձինք

     Նախագիծը մշակվել է Հայաստանի    Հանրապետության կրթության, գիտության, մշակույթի և սպորտի նախարարության  կողմից։
 
 5. Իրավական ակտի կիրառման դեպքում ակնկալվող արդյունքը
Ակնկալվում է, որ մասնագիտացված հանրակրթական ծրագրեր իրականացնող  ավագ   դպրոցներում աշակերտների  ուսուցումը կկազմակերպվի  ավելի արդյունավետ՝ էապես  բարելավելով կրթության որակը:

 6. Կապը ռազմավարական փաստաթղթերի հետ

Որոշման նախագիծը բխում է Կառավարության 2023թ. մարտի 16-ի N 351-Լ որոշմամբ հաստատված «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» օրենքից բխող գործողությունների ծրագրի 3.1.6 կետով նախատեսված «Արվեստի և սպայական կրթության մասնագիտացված ավագ դպրոցների հիմնումը» գործողությունից։
   «Արվեստի և սպայական կրթության մասնագիտացված ծրագրեր իրականացնող ավագ դպրոցների հայեցակարգերը հաստատելու մասին» ՀՀ կառավարության որոշման  նախագծի ընդունումը նախատեսում է պետական բյուջեի  ծախսերի ավելացում:     «Արվեստի և սպայական կրթության մասնագիտացված ծրագրեր իրականացնող ավագ դպրոցների հայեցակարգերը հաստատելու մասին» ՀՀ կառավարության որոշման  նախագծի ընդունմամբ այլ իրավական ակտերում փոփոխություն կատարելու անհրաժեշտություն չի առաջանա:
 
